
1. Ընթացիկ իրավիճակը և իրավական ակտի ընդունման անհրաժեշտությունը
 Հայաստանի Հանրապետությունում մաշկաբանական ծառայությունները մատուցվում են առողջության առաջնային պահպանման օղակում՝ հիմնականում պոլիկլինիկաներում գործող կաբինետների միջոցով, ՀՀ-ում գործող բազմապրոֆիլ բժշկական հաստատություններում և հանրապետական նշանակության մասնագիտացված բժշկական հաստատությունում՝ ՀՀ առողջապահության նախարարության ԱՆ Մաշկաբանության ազգային կենտրոն փակ բաժնետիրական ընկերությունում (այսուհետ՝ Մաշկաբանության ազգային կենտրոն)։ 
Մաշկաբանության ազգային կենտրոնը հիմնադրվել է 1969թ․-ին (հիմնադրման պահին՝ ՀՀ ԱՆ Մաշկաբանության և վեներաբանության գիտաբժշկական կենտրոն ՓԲԸ, այնուհետև՝ վերանվանվել է Մաշկաբանության և սեռավարակաբանության բժշկագիտական կենտրոն ՓԲԸ)։ Մաշկաբանության ազգային կենտրոնը 100 տոկոս պետական մասնակցությամբ կազմակերպություն է, որի բաժնետոմսերի կառավարման լիազորությունները վերապահված են Հայաստանի Հանրապետության առողջապահության նախարարությունը:
Մաշկաբանության ազգային կենտրոնը գործունեություն է ծավալում ՀՀ, ք․ Երևան, Աջափնյակ, Երևան, Ֆուչիկի 32 հասցեում տեղակայված՝ կենտրոնին սեփականության իրավունքով պատկանող 5663քմ մակերեսով տարածք ունեցող քառահարկ մասնաշենքում (և վերջինիս գործունեության համար անհրաժեշտ հարակից շինություններում)։ 
Շենքային պայմանները գնահատվում են որպես խիստ անբավարար։
Մաշկաբանության ազգային կենտրոնը մատուցում է մաշկային հիվանդություններ և սեռավարակներ ունեցող անձանց հիվանդանոցային, արտահիվանդանոցային (նեղ մասնագետների խորհրդատվություն, ֆիզիոթերապևտիկ, դերմատոկոսմետոլոգիական, ուլտրաձայնային հետազոտություն) բժշկական օգնության և սպասարկման ծառայություններ, պացիենտների դիսպանսեր հսկողություն, հանրապետության ողջ տարածքից պացիենտների վերաբերյալ վիճակագրական տեղեկատվության հավաքագրման, հանրապետության նեղ մասնագետներին տրամադրվող մեթոդական օգնության, ինչպես նաև բոլոր դժվար ախտորոշվող  և բարդ դեպքերի բուժման գործընթաց, իրականացնում է նաև լաբորատոր ախտորոշիչ հետազոտություններ (կլինիկական, բիոքիմիական, շճաբանական,  մանրէաբանական):
Այսպիսով, հանրապետական նշանակության 86 մահճակալ ունեցող պետական  հիվանդանոցը (ընդհանուր մաշկաբանական բաժանմունք՝ առանձնացված մանկական բաժանմունքով՝ 60 մահճակալ հզորությամբ, և սեռավարակների բաժանմունք՝ 26 մահճակալ հզորությամբ)  ունի ինչպես ախտորոշման, այնպես էլ մաշկային հիվանդություն կամ սեռավարակ ունեցող պացիենտի բուժման գործառույթ, պրոֆիլային բժշկական հաստատություն է, որը տրամադրում է անհրաժեշտ բուժօգնությունը լրիվ ծավալով։ 
Այստեղ տարեկան բուժվում են շուրջ 13 000 պացիենտ, որից 3 000-ը միայն ստացիոնար պայմաններում: Մահճակալների ծանրաբեռնվածությունը կազմում է տարեկան միջինը շուրջ 40% (ցերեկային ստացիոնարը ներառյալ՝ շուրջ 80-100%)։  
Մաշկաբանության ազգային կենտրոնը հանդիսանում է նաև ԵրՊԲՀ «Մաշկաբանության և սեռավարակաբանության» և «Մաշկավեներաբանության և կոսմետոլոգիայի» ամբիոնների, բժշկական ուսումնարանների, քոլեջների կլինիկական բազա։
Պետական պատվերի շրջանակներում գործում են զորակոչային և նախազորակոչային տարիքի անձանց փորձաքննության և բժշկական օգնության և սպասարկման ծառայությունները, ինչպես նաև տրամադրվում է բժշկական օգնություն և սպասարկում զինծառայողներին, փրկարար ծառայողներին և նրանց ընտանիքի անդամներին։ Կորոնավիրուսի համաճարակի պայմաններում Մաշկաբանության ազգային կենտրոնը նեղ մասնագիտական բժշկական օգնություն և սպասարկում է տրամադրում նաև զինծառայողներին։ 
Այրվածքաբանական ծառայություններն Հայաստանում մատուցվում են միայն բժշկական օգնության մեղ մասնագիտացում ունեցող ՀՀ ԱՆ «Այրվածքաբանության ազգային կենտրոն» փակ բաժնետիրական ընկերության կողմից (այսուհետ՝ Այրվածքաբանության ազգային կենտրոն)։ 
Այրվածքաբանության ազգային կենտրոնը 1958թ․ հիմնադրված 100 տոկոս պետական մասնակցությամբ կազմակերպություն է, որի բաժնետոմսերի կառավարման լիազորությունները վերապահված են Հայաստանի Հանրապետության առողջապահության նախարարությանը:
Այրվածքաբանության ազգային կենտրոնը Գործունեություն է ծավալում ՀՀ, ք․ Երևան, Աջափնյակ, Դավիթաշեն փ/ա 25 հասցեում տեղակայված՝ կենտրոնին սեփականության իրավունքով պատկանող 4781քմ մակերեսով տարածք ունեցող եռահարկ հիմնական մասնաշենքում (և վերջինիս գործունեության համար անհրաժեշտ հարակից շինություններում)։ 
Շենքային պայմանները գնահատվում են որպես խիստ անբավարար։
Այրվածքաբանության ազգային կենտրոնը իրականացնում է հանրապետական նշանակության գործառույթներ՝ այրվածքային, ճառագայթային, ցրտահարությունների հետ կապված հիվանդություններ ունեցող անձանց բժշկական օգնություն և սպասարկում տրամադրող միակ մասնագիտական ուղղվածության հաստատություն է, որտեղ տարեկան բուժվում են շուրջ 550-600 քաղաքացի: Զուգահեռաբար ազգաբնակչությանը մատուցում է շտապ օգնության ծառայություն, ունի վերակենդանացման բաժանմունք, իրականացնում է դիսպանսեր հսկողության, կլինիկական և  ռադիոնուկլիդային ախտորոշման ֆունկցիաներ, հանդիսանում է նաև գիտական կենտրոն։	
Այրվածքաբանության ազգային կենտրոնն իրականացնում է մասնագիտական խորհրդատվություններ Երևան քաղաքի և ՀՀ մարզերի բժշկական կենտրոններում: 
Այրվածքաբանության ազգային կենտրոնը ՀՀ-ում և ԱՀ-ում հիվանդանոցային  և արտահիվանդանոցային պայմաններում ծառայություններ մատուցող միակ կազմակերպությունն է, որ զբաղվում է ջերմային, ճառագայթային այրվածքների և ցրտահարված պացիենտների բուժմամբ (թե մեծահասակների և թե մանկական), եզակին է, որ ի թիվս հիմնական ախտորոշիչ/լաբորատոր ծառայությունների, դժվարամատչելի ախտորոշիչ հետազոտությունների շարքում իրականացնում է նաև ռադիոնուկլիդային ախտորոշման (սցինտիգրաֆիա) հետազոտությունը։ 
Գործում է տարեկան միջինը շուրջ 50% մահճակալ ծանրաբեռնվածությամբ։ 
Պացիենտների հոսքը տարեկան կազմում է տարեկան շուրջ 700։
Այսպիսով, նշված կազմակերպությունները լինելով իրենց ոլորտում միակ հանրապետական նշանակության, բժշկական նեղ մասնագիտական ծառայությունների ողջ սպեկտրը՝ ախտորոշումից մինչև պացիենտի վերջնական բուժում կամ դիսպանսեր հսկողություն, մատուցող կազմակերպություններ, ունենալով հմուտ և փորձառու անձնակազմ, ունեն անձնակազմի պահմանման, իսկ որոշ դեպքերում համալրման կարիք, չնայած պարբերաբար իրականացվող կոսմետիկ վերանորոգման աշխատանքների, գործում են շենքային անբավարար պայմաններում, թերի հագեցված բժշկական սարքավորումներով, կառավարման թույլ համակարգի պայմաններում։
Հիմք ընդունելով նշված 2 բժշկական հաստատության մասնագիտական ուղղվածությունը, բժշկական կազմակերպությունների կառավարման համակարգը բարելավելու, առկա միջոցները կոնսոլիդացնելու և մատուցվող բժշկական օգնության և սպասարկման որակը առավել արդյունավետ դարձնելու տեսանկյունից առաջարկվում է վերակազմակերպել կազմակերպությունները միաձուլման եղանակով՝ ստեղծելով նոր, հանրապետական նշանակության, մաշկային հիվանդությունների, սեռավարակների և այրվածքաբանական հիվանդությունների ախտորոշում, բուժում, շարունակական հսկողություն իրականացնող կազմակերպություն՝ ՀՀ ԱՆ «Այրվածքաբանության և մաշկաբանության ազգային կենտրոն» փակ բաժնետիրական ընկերություն։
2. Առաջարկվող կարգավորումների բնույթը
Նախագծով առաջարկվում է վերակազմակերպել Հայաստանի Հանրապետության առողջապահության նախարարության «Մաշկաբանության ազգային կենտրոն» և Հայաստանի Հանրապետության առողջապահության նախարարության «Այրվածքաբանության ազգային կենտրոն» փակ բաժնետիրական ընկերությունները՝ ստեղծելով Հայաստանի Հանրապետության առողջապահության նախարարության «Այրվածքաբանության և մաշկաբանության ազգային կենտրոն» փակ բաժնետիրական ընկերություն։ Հայաստանի Հանրապետության առողջապահության նախարարության «Այրվածքաբանության և մաշկաբանության ազգային կենտրոն» փակ բաժնետիրական ընկերության բաժնետոմսերի կառավարման լիազորությունները նախատեսվում է վերապահել ՀՀ առողջապահության նախարարությանը։
Նշված առաջարկների հիմքում ընկած է քննարկվող 2 բժշկական կազմակերպությունների կողմից մատուցվող ծառայությունների որակի բարելավման, գործունեության ծախսարդյունավետության բարձրացման, միջոցների ճիշտ կառավարման  հիմնախնդիրը։
Ներկայում 2 կազմակերպություններ էլ գործում են բավարար ծանրաբեռնվածությամբ (Այրվածքաբանության ազգային կենտրոնը, երբեմն, գերծանրաբեռնված), առկա է անձնակազմի պահպանման և մոտիվացման խնդիրը, որոշ դեպքերում նոր, ժամանակակից բուժման մեթոդներով և սարքավորումներով աշխատող մասնագետների կամ դրանց վերապատրաստման կարիք կա, իսկ դեռևս Սովետական Միության ժամանակաշրջանի նորմատիվներով կառուցման մեծ չափերի կառույցները, որոնք պահանջում են պահպանման մեծ ծախսեր, միշտ չէ, որ համապատասխանում են բժշկական օգնության և սպասարկման ներկայիս ստանդարտներին։ 
Ժամանակը և փորձը փաստում են, որ նման դեպքերում բժշկական կազմակերպությունների «առողջացման» առավել արդյունավետ տարբերակը դրանց օպտիմալացումն է՝ վերակազմակերպման եղանակով և ժամանակակից կառավարման մեթոդների ներդրմամբ։ 
Տվյալ դեպքում ևս նշված մոտեցումը առավել արդյունավետ է, քանի որ հանգեցնում է մի կողմից ծախսարդյունավետության (կրկնվող ադմինիստրատիվ հաստիքների կրճատում, կենտրոնացված գնումների իրականացում և առավել մատչելի արժեքով անհրաժեշտ գույքի ձեռքբերում, դեռևս Սովետական Միության ժամանակաշրջանի նորմատիվներով կառուցման մեծ չափերի կառույցներից ձերբազատում և ծառայությունների կենտրոնացում առավել օպտիմալ և ֆիզիկապես բժշկական օգնության և սպասարկման համար հնարավորինս համապատասխանող տարածքներում), մյուս կողմից մատուցվող ծառայությունների որակի և մատչելիության բարձրացմանը (ազգաբնակչությունը հնարավորություն ունի մեկ վայրում՝ օգտվել նեղ մասնագիտացված բժշկական օգնության և սպասարկման, այդ թվում նաև լաբորատոր-գործիքային ախտորոշիչ ծառայություններից)։ 
Մասնավորապես՝ առաջարկված 2 կազմակերպության միաձուլման արդյունքում նախնական հաշվարկներով կանխատեսվում է շուրջ 4,5-5մլն ՀՀ դրամի խնայողություն ամսական կտրվածքով, միայն ադմինիստրատիվ անձնակազմի օպտիմալացման և նոր ստեղծվող կազմակերպությունում կրկնվող հաստիքների կրճատման արդյունքում։ 
Բժշկական կազմակերպությունների վերակազմակերպման արդյունքում իրականացվում է մարդկային ռեսուրսների և նյութատեխնիկական բազայի միավորում, ինչը հանգեցնում է թե ծառայությունների որակի և թե սպասվող շահութաբերության աճին։ Որպես օրինակ՝ Այրվածքաբանության ազգային կենտրոնը ունի բավականաչափ հագեցած լաբորատոր-ախտորոշիչ բաժին, ինչը բացականում է Մաշկաբանության  ազգային կենտրոնում, ուստի պետական միջոցներով իրականացված ներդրումները և բարելավումները կօգտագործվեն նաև մաշկային հիվանդությունների ախտորոշման և բուժման դեպքում։ 
Չնայած այն հանգամանքին, որ 2 բժշկական կազմակերպություններում ներգրավված անձնակազմը ունի բարձր մասնագիտական որակավորում և հսկայական աշխատանքային փորձ, այնուամենայնիվ 2 դեպքում էլ նկատվում է մասնագետների արտահոսք դեպի այլ՝ բազմապրոֆիլ պետական և/կամ մասնավոր կազմակերպություններ, նշվածը էապես պայմանավորված է աշխատանքային պայմաններով, որոնք միանշանակ հնարավոր է բարելավել կազմակերպությունների միաձուլման և դրանց արդյունավետ կառավարման արդյունքում հավելյալ ֆինանսական միջոցների ներգրավման կամ տնտեսման հետևանքով վարձատրության ֆորդի բարձրացման միջոցով, հավելյալ սարքերի ձեռքբերման, կազմակերպվող վերապատրաստումների և ժամանակակից բժշկության մեջ կիրառվող այլ՝ ֆինանսական ներդրումներ պահանջող միջոցառումների միջոցով։ 
Առաջարկվող վերակազմակերպման ենթատեքստում քննարկվում է նաև մոտ ապագայում պլանավորված նորաստեղծ Կենտրոնի արդիականացման ծրագիրը՝ շենքային պայմանների և նյութատեխնիկական բազայի բարելավում։ 
Մասնավորապես՝ նորաստեղծ կազմակերպության համար մոտ ապագայում նախատեսվում է իրականացնել շենքային պայմանների էական բարելավումներ, նշված ենթատեքստում քննարկվելու է նաև բժշկական տեսանկյունից ծառայությունները օպտիմալացնելու հարցը։ Մինչ այդ նորաստեղծ կազմակերպությունը շարունակելու է գործունություն ծավալել նախկին Մաշկաբանության ազգային կենտրոնի և Այրվածքաբանության ազգային կենտրոնի շենքերում։ 
Հարկ եմ համարում նշել նաև, որ մաշկաբանության և այրվածքաբանության ծառայությունների հետ միասին Առողջապահության նախարարությունը կարևորում է նաև Հայաստանում վնասվածքաբանության և օրթոպեդիայի բնագավառում մատուցվող ծառայությունների բարելավումը: Մասնավորապես՝ ծրագրավորվում է Մաշկաբանության և այրվածքաբանության ազգային կենտրոնի ստեղծմանը զուգահեռ, քննարկել նաև նորաստեղծ կազմակերպության կողմից նշված ծառայությունների մատուցման ձևաչափը: Ուստի, Նախագծով առաջարկվող կազմակերպությունների միաձուլումն առաջին փուլն է Հայաստանում նոր՝ բազմապրոֆիլ ծառայություններ մատուցող կազմակերպության ստեղծման գործընթացում: Նշվածը նախատեսված է նաև ՀՀ կառավարության 2021-2026թթ. միջոցառումների ծրագրով։
[bookmark: _GoBack]Նորաստեղծ «Այրվածքաբանության և մաշկաբանության ազգային կենտրոն» ՓԲԸ անբավարար շենքային պայմանների խնդիրը լուծելուց հետո կորոշվի նաև հին շենքերի օտարման կամ դրանք Առողջապահական համակարգում այլ բժշկական  նպատակներով օգտագործելու հարցը: 
3.  Նախագծի մշակման գործընթացում ներգրավված ինստիտուտները և անձինք 
Իրավական ակտի նախագիծը մշակվել է Հայաստանի Հանրապետության առողջապահության նախարարության «Առողջապահական ԾԻԳ» պետական հիմնարկի համապատասխան մասնագետների կողմից:

4. Ակնկալվող արդյունքը
Նախագծի ընդունման արդյունքում որակապես կբարելավվեն Հայաստանի Հանրապետությունում մատուցվող մաշկաբանական և այրվածքաբանական ծառայությունները։
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Ներկայացված որոշման նախագիծը համահունչ է «Հայաստանի վերափոխման ռազմավարություն 2050» փաստաթղթի «Գործողություններ» բաժնում ներկայացված առաջիկա 10 տարում իրականացվելիք կարևորագույն համազգային 16 մեգանպատակներից 04-րդ նպատակի հետ․ «Առողջ և ապահով քաղաքացի, ժողովուրդ», քանի որ միտված է Հայաստանի ազգաբնակչության համար որակյալ և հասանելի առողջապահական ենթակառուցվածքի ստեղծմանը։
Նախագծի ընդունումն անմիջականորեն բխում է ՀՀ կառավարության 2021-2026թթ. ծրագրից, մասնավորապես` ՀՀ կառավարության  կողմից 2021թ. նոյեմբերի 18-ի թիվ 1902-Լ որոշմամբ հաստատված հավելվածի «Առողջապահության նախարարություն» բաժնի 28.32-րդ կետից, հաշվի առնելով այն հանգամանքը, որ Նախագծով իրավական հիմքեր են ստեղծում Հայաստանում նոր՝ բազմապրոֆիլ բժշկական կենտրոնի հիմնման համար, որը ամբողջական և լիարժեք մաշկաբանական և այրվածքաբանական պրոֆիլի ծառայություններ կմատուցի ՀՀ ազգաբնակչությանը։
6. Նախագծի ընդունման առնչությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների վերաբերյալ 
Առաջարկվող նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների  ավելացում կամ նվազեցում չի նախատեսվում։

